
Трендот на пораст на ИКТ индустријата продолжува и во 2024 година 
Компаративна анализа на клучните економски индикатори 

Стопанската комора за информатички и комуникациски технологии МАСИТ и оваа 
година спроведе компаративна анализа на ИКТ-секторот во Македонија. Од 
спроведената анализа може да се заклучи дека оваа индустрија продолжува да се 
развива и покрај одредени структурни предизвици, што јасно се согледува преку 
споредбата на клучните економски индикатори за 2023 и 2024 година. 

 

Бројот на компании во секторот бележи благ пад, но секторот расте 
по други основи 
Во 2024 година, вкупниот број на активни компании во ИКТ- секторот изнесува 
2.921, што претставува намалување од 5,5% во однос на 2023 година кога имало 3.091 
компании. Овој пад може да се должи на процеси на консолидација, пазарна 
селекција, или зголемен притисок врз микро и мали ИКТ- компании. Сепак, оваа 
бројка не значи автоматски слабеење на секторот, земајќи ги предвид сите други 
параметри кои укажуваат на значителен раст. 

 

 



2 
 

Зголемување на вработеноста и повисоки приходи – знак на здрав 
сектор 
Бројот на вработени во ИКТ-секторот во 2024 година достигна 23.948, што е раст од 
10,7% во однос на 2023 година, кога во секторот работеа 21.640 лица. Овој податок 
укажува на зголемена побарувачка за ИКТ кадар, но и на проширување на 
капацитетите кај компаниите кои остануваат на пазарот. 

 

 

 

Истовремено, приходите од работењето пораснале за 12,5%, односно од 
1.470.463.270 евра во 2023 година на 1.654.830.301 евра во 2024 година. Овој 
значителен пораст укажува на силна динамика во побарувачката за ИКТ производи и 
услуги, како на домашниот, така и на странските пазари. И покрај намалениот број на 
компании, останатите пазарни учесници успеале да генерираат значително повисоки 
приходи, што сугерира консолидирање и раст на продуктивноста. 

Раст на платите и на вкупните трошоци за човечки капитал 
Во 2024 година, вкупниот износ за плати и надоместоци на плати во ИКТ-секторот 
изнесува 314,3 милиони евра, што претставува раст од 18% во однос на 2023 година, 
кога овој износ беше 266,8 милиони евра. Овој пораст укажува на неколку важни 
трендови: зголемена конкуренција помеѓу компаниите за квалификуван кадар, 
поголема финансиска стабилност на фирмите и веројатно проширување на тимовите. 
Инвестирањето во човечкиот капитал станува еден од клучните приоритети на ИКТ 
индустријата, која се соочува со континуиран недостиг на високообразувани кадри и 
специјализирани профили. 

 

Паралелно со растот на платите, се зголемуваат и даночните трошоци поврзани со 
нив. Во 2023 година, компаниите во ИКТ-секторот платиле 28,8 милиони евра 
како трошоци за даноци на плати и надоместоци, додека во 2024 година таа бројка 
пораснала на 34,3 милиони евра – раст од 19%. Ова зголемување е очекувано и 
пропорционално со растот на вкупната маса на исплатени плати. Дополнително, 
покажува дека поголем број вработени се формално пријавени, што е индиректен 
показател за повисоко ниво на формализација и почитување на регулативите во 
секторот. 

Овој раст е поддржан и со раст на придонесите за задолжително социјално 
осигурување од 16,9%. ИКТ секторот на овој начин станува и двигател на социјално 
одговорно делување во економијата. 

 

Во 2024 година, трошоците за останати т.н. „нематеријални“ бенефиции за 
вработените – како што се бонуси, обуки, патувања, приватно здравствено 
осигурување или други облици на стимулации – изнесуваат 32 милиони евра. Во 2023 



5 
 

година, тие беа на ниво од 30,2 милиони евра, што значи пораст од 5,9%. Ова ни 
укажува на стабилен раст и на тоа дека компаниите вложуваат и во вработените надвор 
од класичните плати – со што создаваат услови за подобро задржување и мотивација 
на кадарот. Ваквите бенефиции често играат голема улога при избор на работодавач 
во висококонкурентниот ИКТ сектор. 

 

Просечната месечна бруто плата во секторот е зголемена од 2.290 евра во 2023 
година на 2.376 евра во 2024 година, што претставува раст од 3,6%. Иако 
процентуално овој раст е умерен, станува збор за плати кои се неколкукратно над 
просекот во националната економија, што ја позиционира ИКТ индустријата како 
најконкурентна во однос на компензацијата на човечкиот капитал. 

 



6 
 

Значително зголемување на профитабилноста и даночните обврски 
Најзабележителен скок има кај данокот на добивка, кој пораснал за речиси 65%, 
од 20 милиони евра во 2023 година на 33 милиони евра во 2024 година. Овој податок 
сугерира дека компаниите не само што генерираат повеќе приходи, туку и работат со 
поголема профитабилност, што е позитивен индикатор за зрелост на пазарот. 

 

Импресивен раст на извозот – ИКТ како движечка сила на 
економската интернационализација 
Најсилниот позитивен сигнал доаѓа од извозот. Во 2024 година, ИКТ-секторот извезол 
услуги во вредност од 664 милиони евра, што претставува раст од 20% во однос на 
2023 година, кога извозот изнесувал 553 милиони евра. Овој раст е доказ дека 
македонскиот ИКТ-сектор сè повеќе се позиционира на меѓународниот пазар, што му 
овозможува поголема отпорност и стабилност. 

Година на квалитативен раст и стабилизација на ИКТ-секторот 
И покрај намалениот број на компании, ИКТ-секторот во Македонија во 2024 година 
бележи значителен квалитативен и квантитативен раст. Расте бројот на вработени, 
платите, приходите, извозот и профитабилноста, што укажува на консолидација на 
пазарот и зајакнување на неговите носечки актери. Овие податоци се силен аргумент 
за потребата од континуирана поддршка на секторот преку политики за човечки 
капитал, интернационализација и иновации. 

Раст и развој на ИКТ секторот во Македонија – од 2020 до 2024 

ИКТ-секторот во Македонија во изминатите пет години бележи конзистентен и 
стабилен раст по сите релевантни економски индикатори. Од 2020 до 2024 година, 
секторот се истакнува со значително зголемување по однос на сите наведени 
параметри во оваа анализа. 

Овие резултати не само што рефлектираат здрава и одржлива експанзија, туку 
укажуваат и на созревање на ИКТ индустријата – како во делот на интерна организација 
и професионализација, така и во делот на нејзината конкурентност на домашниот и 
меѓународниот пазар. 

Секторот демонстрира високо ниво на отпорност на надворешни економски влијанија 
и континуирана адаптибилност на глобалните трендови, што го позиционира како 
еден од најзначајните столбови на македонската економија. Податоците укажуваат 
дека ИКТ не е само придружен сегмент – туку стратешки двигател на раст, извоз и 
иновации.  

 

Податоците се добиени од следните извори: 
Централен Регистар на РСМ 
Статистички портал на Државниот завод за статистика 
Народната Банка на С. Македонија  



 

Табеларен приказ на растот и развојот на ИКТ секторот во Македонија: 2020–2024 

 


